
Вовед:

I. ОЦЕНА НА СОСТОЈБАТА ВО ОБЛАСТА

   ШТО ТРЕБА ДА СЕ УРЕДИ И ПРИЧИНИ ЗА ДОНЕСУВАЊЕ НА ЗАКОНОТ

        Законот за Советот за утврдување на факти и покренување на постапка за утврдување одговорност за судија беше донесен во 2015 година. Во овој закон се уредуваaт постапката за изборот на Советот за утврдување на факти и покренување на постапка за утврдување одговорност за судија (дисциплинска постапка и постапка за нестручно и несовесно работење, согласно закон), начинот на остварување на неговите функции, изборот, престанокот, одлучувањето и други прашања поврзани со работата на Советот за утврдување на факти и покренување на постапка за утврдување одговорност за судија. 

        Одредбите од Законот за судовите, Законот за Судскиот совет на Република Македонија и Законот за Советот за утврдување на факти и покренување на постапка за утврдување одговорност за судија беа предмет на разгледување од страна на Венецијанската комисија во рамките на Советот на Европа. Во тие рамки, Венецијанската комисија во декември 2015 година донесе мислење со кое истакнува одредени сугестии за подобрување на одредбите од пакетот закони од областа на правосудството. Постапувајќи по забелешките на Венецијанската комисија, пристапивме кон изготвување нови законски решенија во пакетот закони од областа на правосудството, во кои се имплементираат мислењата на Венецијанскатта комисија. 

       Клучните забелешки на Венецијанската комисија се однесуваа на Законот за Советот за утврдување на факти и покренување на постапка за утврдување одговорност за судија, на основите  за дисциплинска одговорност на судија  и дисциплинските мерки, како и одредбите за оценување на судиите. Дел од овие прашања се адресирани во овој Предлог – закон. 
       Имено, во мислењето на Венецијанската комисија се наведува дека: „Функциите на Советот за утврдување на фактите треба да бидат префрлени во Судскиот совет, под услов членовите или телата на Судскиот совет вклучени во почетната фаза на дисциплинската постапка како што се „обвинители“ или „истражувачи“ да не учествуваат во конечната одлука како „судии“. Оваа препорака се имплементира со престанување на важење на Законот за Советот за утврдување на факти и покренување на постапка за утврдување одговорност за судија и пренесувањето на целокупната постапка во надлежност на Судскиот совет, со тоа што членовите кои ја покренале постапката, како и членовите кои учествуваат во истрагата нема да имаат право на глас при одлучувањето за дисциплинска одговорност.

           Праксата покажа дека  формирање на вакво професионално тело за  покренување на постапка за утврдување на одговорност на судија не ја оствари целта на основањето, туку напротив истото беше формирано без да се направи целосна анализа на недостатоците во Законот за судски совет што резултираше со негативен извештај од меѓународните институции.
            Имајќи го во предвид наведеното како и забелешките од Венецијанската комисија за законите за дисциплинска одговорност и евалуација на судиите со која се критикува „создавањето на еден ваков орган како неповолен потег“,  се пристапи кон изготвување на овој закон.
Текстот на Законот беше на мислење на надлежните институции.

II. ЦЕЛИ, НАЧЕЛА И ОСНОВНИ РЕШЕНИЈА

Основна цел на Законот е престанување на важење  на Законот за Советот за утврдување на факти и покренување на постапка за утврдување одговорност за судија  и враќање на надлежноста за водење на дисциплинска постапка на Судскиот совет на Република Македонија , водејќи сметка за  дадените забелешки и напатствија од меѓународните институции во делот на водењето на постапката и носењето на одлуката од страна на Судскиот совет на Република Македонија.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА.

Донесувањето на Законот нема фискални импликации врз Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Законот нема да предизвика материјални обврски за други субјекти.
V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ

Со оглед на тоа што не се работи за обемен и сложен закон, согласно член 170 од деловникот на Собранието на Република Македонија, се предлага овој закон да се донесе по скратена постапка.

ПРЕДЛОГ НА  ЗАКОН ЗА ПРЕСТАНОК НА ВАЖЕЊЕТО НА ЗАКОНОТ ЗА СОВЕТОТ ЗА УТВРДУВАЊЕ НАФАКТИ И ПОКРЕНУВАЊЕ НА ПОСТАПКА ЗА УТВРДУВАЊЕ ОДГОВОРНОСТ ЗА СУДИЈА-во скратена постапка
Член 1

  Со влегување во сила на овој закон  престанува да важи Законот за Совет за утврдување на факти и покренување на постапка за утврдување одговорност за судија („Службен весник на Република Македонија .бр.20/2015).
 Член 2
                      Со денот на влегување во сила на овој закон им престанува мандатот на  претседателот и членовите на Совет за утврдување на факти и покренување на постапка за утврдување одговорност за судија и престанува работниот однос на сите  вработени.
                     Предметите, архивата, стварите, опремата, средствата за работа и другите средства на Совет за утврдување на факти и покренување на постапка за утврдување одговорност за судија, Судскиот совет на Република Македонија е должен да ги превземе веднаш.

                      Започнатите постапки продолжуваат пред Судскиот совет на Република Македонија, согласно одредбие од Законот за судски совет.

                     Финансиските обврски настанати од работата на Совет за утврдување на факти и покренување на постапка за утврдување одговорност за судија е должен да ги намири Судскиот буџетски совет.

Член 3

                     Овој закон влегува во сила осмиот ден од денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГ- ЗАКОНОТ ЗА ПРЕСТАНУВАЊЕ НА ВАЖЕЊЕТО НА ЗАКОНОТ ЗА СОВЕТОТ ЗА УТВРДУВАЊЕ НАФАКТИ И ПОКРЕНУВАЊЕ НА ПОСТАПКА ЗА УТВРДУВАЊЕ ОДГОВОРНОСТ ЗА СУДИЈА
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Предлог-законот содржи 3 члена со који се предвидува престанување на важењето на Законот за Совет за утврдување на факти и покренување на постапка за утврдување одговорност за судија и истиот стапува во сила  осмиот ден од денот на објавување во Службен весник.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата во овој закон се поврзани со соодветни решенија предвидени во Законот за Судски совет на Република Македонија, од која причина двата закона е потребно да се донесат на иста седница.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА.

Со донесувањето на овој закон ќе се исполни една од клучните забелешки на Венецијанската комисија во делот на судството.
